
 

 

 

Prot. nr. 154/20 

DEKRET 
Në kohën e Covid-19 (II) 

Duke parë përhapjen e shpejtë të pandemisë nga Covid-19 dhe duke marrë parasysh 
vrojtimet e ardhura nga konferencat ipeshkvore, kjo Kongregatë sjell një përditësim të 
udhëzimeve të përgjithshme dhe sugjerimeve të dhëna ipeshkvijve në dekretin e mëparshëm të 
19 marsit 2020.  

Duke qenë se data e Pashkëve nuk mund të zhvendoset, në vendet e prekura nga 
sëmundja, ku janë të parapara kufizimet rreth tubimeve dhe lëvizjes së personave, ipeshkvijtë 
dhe meshtarët të kremtojnë ritet e Javës së Madhe pa pjesëmarrjen e popullit dhe në vend të 
përshtatshëm, duke evituar bashkëkremtimin dhe duke hequr dhënien e paqes.  

Besimtarët të lajmërohen për orën e fillimit të kremtimeve në mënyrë që të mund të 
bashkohen në lutje në banesat e veta. Në këtë rast ndihmojnë mjetet e komunikimit telematik të 
drejtpërdrejtë, jo të regjistruar. Në çdo rast mbetet e rëndësishme t’i kushtohet një kohë e 
përshtatshme lutjes, duke vlerësuar veçanërisht Liturgjinë e Orëve. Konferencat ipeshkvore dhe 
secila dioqezë të ofrojnë mjete mbështetëse për të ndihmuar lutjen familjare dhe personale. 

1 – E diela e Larit. Përkujtimi i hyrjes së Krishtit në Jerusalem të kremtohet brenda ambienteve 
të shenjta; në kishat katedrele të përdoret forma e dytë e paraparë nga meshari romak, në kishat 
famullitare dhe në vendet e tjera forma e tretë. 

2 – Mesha e Krizmës. Duke vlerësuar rastin konkret në vende të ndryshme konferencat 
ipeshkvore mund të japin udhëzime rreth një zhvendosjeje të mundshme në një datë tjetër. 

3 – E Enjtja e Madhe. Larja e këmbëve, që është fakultative, të mos bëhet. Në përfundim të 
Meshës së Darkës së Zotit nuk bëhet procesioni dhe i Shenjtërueshmi Sakrament të ruhet në 
tabernakull. Në këtë ditë u jepet posaçërisht mundësia meshtarëve për të kremtuar Meshën, pa 
pjesëmarrjen e popullit, në vend të përshtatshëm. 

4 – E Premtja e Madhe. Në Lutjen e Gjithëmbarshme ipeshkvijtë të kujdesohen që të caktojnë 
një njet të veçantë për ata që ndodhen në situata turbullimi, të sëmurët, të ndjerët (krh. Meshari 
romak). Riti i adhurimit të Kryqit përmes puthjes të kufizohet deri vetëm për kremtuesin. 



5 – Vigjilja e Pashkëve. Kremtohet veçanërisht në kishat katedrale dhe famullitare. Për 
liturgjinë pagëzimore, të bëhet vetëm përtëritja e premtimeve pagëzimore (krh. Meshari romak). 

Për seminaret, bashkësitë e meshtarëve, manastiret dhe bashkësitë rregulltare t’i 
përmbahen udhëzimeve të dekretit të mëparshëm. 

Shprehjet e përshpirtërisë popullore dhe procesionet që pasurojnë ditët e Javës së Madhe 
dhe të Treditëshit të Pashkëve, sipas gjykimit të ipeshkvit dioqezan do të mund të zhvendosen në 
ditë të tjera të përshtatshme, si p.sh. më 14 dhe 15 shtator. 

 

De mandato Summi Pontificis pro hoc tantum anno 2020. 

Nga Selia e Kongregatës për Kultin Hyjnor dhe Disiplinën e Sakramenteve, 25 mars 
2020, e kremtja e Lajmërimit të Zojës. 

 

 

 


